
CYMDEITHAS RYNGSENEDDOL

CANADA-y DU 

Ymweliad â
CHYNULLIAD CENEDLAETHOL CYMRU
14 – 17 MAWRTH 2011

Y Ddirprwyaeth: 
Arweiniwyd y ddirprwyaeth gan yr Anrh. Jim Abbott, PC, AS ac aelodau eraill y ddirprwyaeth oedd:

Yr Anrh. Jim Munson, Seneddwr
Yr Anrh. Richard Neufeld, Seneddwr
Yr Anrh. Carolyn Bennett, PC, AS
Stephanie Bond, Ysgrifennydd Gweithredol Cymdeithas Canada – y DU. 

Cyflwyniad a Throsolwg ar Amcanion yr Ymweliad
Yr ymweliad hwn oedd yr ymweliad swyddogol cyntaf gan Ddirprwyaeth Ffederal o Ganada â Chynulliad Cenedlaethol Cymru.
Croesawyd y cyfle i gynnal yr ymweliad oherwydd ei fod yn rhoi platfform i’r Cynulliad Cenedlaethol gael dangos ei hun ar lwyfan rhyngwladol fel democratiaeth fodern, agored, flaengar ar ei phrifiant. Prif thema’r gwaith o ddarparu rhaglen yr ymweliad oedd hunaniaeth ddiffiniol y Cynulliad, fel y corff sydd wedi’i ethol yn ddemocrataidd:

 - i gynrychioli buddiannau Cymru a’i phobl
 - i ddeddfu ar gyfer Cymru
 - i ddwyn Llywodraeth Cymru i gyfrif.

O fewn y cyd-destun hwn ac yn unol â Strategaeth Ryngwladol (hyperlink) y Cynulliad Cenedlaethol, roedd y Cynulliad hefyd am ennill a throsglwyddo gwybodaeth am y meysydd thematig penodol canlynol: 
cyfranogiad y dinesydd; 

e-ddemocratiaeth; 

craffu effeithiol ar y Llywodraeth; a 

democratiaeth gynaliadwy a thryloyw

 - meysydd lle y gwyddom fod Senedd Canada hithau’n arwain yn fyd-eang arnynt ac a oedd, felly, yn cynnig eu hunain fel model o esiampl ryngwladol.

Roedd hefyd yn flaenoriaeth cynnwys cynifer o Aelodau’r Cynulliad â phosibl yn yr ymweliad oherwydd un o’r prif amcanion strategol yw cael gan Aelodau’r Cynulliad gyfranogi mwy mewn Gweithgarwch Rhyngwladol.

Roedd Senedd Canada hefyd wedi nodi, fel rhan o amcanion eu hymweliad â Chynulliad Cenedlaethol Cymru, y meysydd canlynol yr oedd ganddynt ddiddordeb ynddynt:
· cymharu a chyferbynnu systemau seneddol
· edrych ar sut y mae seneddau lleiafrifol yn gweithio a phrofiad Cymru o lywodraethau clymbleidiol o wahanol bersbectifau
· trafod y berthynas rhwng y llywodraethau ffederal a thaleithiol yng Nghanada a’r berthynas rhwng Cynulliad Cenedlaethol Cymru a Senedd a Llywodraeth y DU

· sut y mae’r Cynulliad Cenedlaethol, fel deddfwrfa ddatganoledig, yn cael ei ariannu a rôl gwleidyddiaeth plaid mewn cymeradwyo ei gyllideb ei hun
· cyfnewid ar bynciau o ddiddordeb yn deillio o fod yn gyd-aelodau o Gymdeithas Seneddol y Gymanwlad (CPA)

Crynodeb o gyfarfodydd a sesiynau’r rhaglen:
Cyfarfod briffio gyda Dan Clayton-Jones, Is-gennad Anrhydeddus Canada yng Nghymru
Cyrhaeddodd y ddirprwyaeth Fae Caerdydd ddydd Sul 13 Mawrth a chawsant eu briffio’n anffurfiol gan Mr Dan Clayton-Jones, Is-gennad Anrhydeddus Canada yng Nghymru. Fel rhan o’r briffio hwn, rhoddodd Mr Clayton-Jones drosolwg ar hanes Cymru, pwysigrwydd glo Cymru fel yr adnodd naturiol a sbardunodd y Chwyldro Diwydiannol, ac ymhelaethodd ar rôl flaenorol y brifddinas, Caerdydd, fel porthladd morgludo pwysig.
Cyfarfod â’r Dirprwy Lywydd, Rosemary Butler AC
Yn dilyn cyfarfod cynefino byr, trosolwg ar raglen yr ymweliad a gwylio cyflwyniad ffilm ar y Pierhead, croesawodd y Dirprwy Lywydd, Rosemary Butler AC, y ddirprwyaeth i’r Senedd.
Eglurodd y Dirprwy Lywydd nodweddion amgylcheddol a dylunio’r Senedd gan gyfeirio’n benodol at y nenfwd o bren cedrwydden goch o Ganada a fewnforiwyd am resymau amgylcheddol o dalaith British Columbia, ac a oedd yn destun diddordeb a balchder mawr i’r ddirprwyaeth. Yna roedd cyfle i gael sgwrs a chafwyd trosolwg gan y Dirprwy Lywydd ar y system seneddol gan ateb cwestiynau gan y ddirprwyaeth ar bynciau fel y system pleidlais atodol drwy gynrychiolaeth gyfrannol, llywodraethau clymbleidiol a chynrychiolaeth gadarnhaol merched yn y Cynulliad.

Sesiwn 1 – Cyflwyniad ffurfiol* ar y Cynulliad Cenedlaethol a Datganoli yng Nghymru 


Cyfranogwyr:



Dianne Bevan – Prif Swyddog Gweithredu


Keith Bush – Cyfarwyddwr Gwasanaethau Cyfreithiol
Rhoddodd Dianne Bevan a Keith Bush gyflwyniad ar Gynulliad Cenedlaethol Cymru ac ar hanes ac datblygiad datganoli. Cafwyd trafodaethau ar hanes Cymru a luniodd ac a greodd y tirlun gwleidyddol gan arwain at sefydlu’r Cynulliad Cenedlaethol ynghyd â’r cerrig milltir o fewn ei ddatblygiad fel deddfwrfa. Roedd hyn o ddiddordeb mawr i’r ddirprwyaeth gan osod y sylfaen ar gyfer y sesiynau a ddilynodd yn y rhaglen.
*Mae linc i’r cyflwyniadau a roddwyd ar gael drwy ddilyn y linc “Cyflwyniadau” ar dudalennau gwe Cysylltiadau Rhyngwladol y Cynulliad.
Sesiwn 2 – Cyflwyniad ar Gymru 

Cyfranogwr:
Geraint Thomas (Rheolwr Brandio a Chynllunio) “Croeso Cymru” 
Rhoddodd Geraint Thomas drosolwg ar Gymru fel gwlad gan gyfeirio’n benodol at y diwydiant twristiaeth yng Nghymru, gan dynnu sylw at barciau cenedlaethol a phrif atyniadau Cymru a sut yr oedd Cymru yn cael ei marchnata a’i brandio fel “lle agos atoch” i ymweld â hi.
Derbyniad Diwrnod y Gymanwlad 
Ymunodd y ddirprwyaeth ag Aelodau’r Cynulliad a gwesteion, gan gynnwys rhai o wledydd y Gymanwlad a oedd yn mynychu Cynhadledd Fforwm Llywodraeth Leol y Gymanwlad a oedd yn cael ei chynnal gan y Ddinas, i ddathlu Diwrnod y Gymanwlad ar y thema am eleni sef “Merched fel Asiantau dros Newid”. Roedd y derbyniad o dan ofal y Llywydd, yr Arglwydd Elis-Thomas AC ac, fel rhan o’i haraith, croesawodd Cadeirydd y Gangen Janet Ryder AC y ddirprwyaeth o Ganada i Gymru.  

Cinio o dan ofal Cangen Cymru o’r CPA 

Roedd y cinio a noddwyd gan Gymdeithas Seneddol y Gymanwlad (CPA) Cymru yn gyfle i drafod materion cyfoes ar lefel ryngwladol y CPA, gan gynnwys manteision bod yn aelod o’r gymdeithas a’r pryderon sy’n bryderon cyffredin ynghylch agweddau ar lywodraethu’r gymdeithas ar hyn o bryd.

Ar ôl cinio, roedd y ddirprwyaeth yn bresennol yn ystod Cwestiynau i’r Prif Weinidog. 
Sesiwn 3 – Gweithio’n Ddwyieithog – Persbectifau Cymru / Canada 


Cyfranogwyr:

Dr Non Gwilym (Pennaeth Cyfathrebu Allanol) Hwylusydd
Siân Richards (Cofnod y Trafodion)
Siôn Edwards (Cyfieithu ar y Pryd)
Rhoddodd Dr Non Gwilym drosolwg byr i’r ddirprwyaeth ar hanes y Gymraeg fel un o ieithoedd byw hynaf Ewrop a chyd-destun yr iaith fel rhan o Gymru ddwyieithog; yn y cyd-destun hwnnw roedd Deddf yr Iaith Gymraeg 1993 wedi rhoi statws swyddogol i’r Gymraeg. Eglurodd fod cynllun iaith Gymraeg y Cynulliad yn gweithio ar sail ac egwyddor cydraddoldeb fel ein bod ni fel sefydliad yn darparu gwasanaethau i Aelodau’r Cynulliad ac i’r cyhoedd yn y ddwy iaith.
I ddilyn cafwyd trafodaeth ddifyr ar yr holl agweddau cyffelyb ynghyd â rhai pethau sy’n wahanol rhwng y ddarpariaeth ddwyieithog yn y deddfwrfeydd yng Nghymru a Chanada. Er enghraifft eglurodd Non Gwilym a Siân Richards fod dadlau wedi bod yn ddiweddar ynghylch y penderfyniad i beidio â chynhyrchu cofnod dwyieithog llawn, o’r Saesneg i’r Gymraeg, o’r trafodion yng Nghymru. Barn y ddirprwyaeth o Ganada oedd na allai hyn ddigwydd yng Nghanada – o leiaf ar lefel Ffederal – oherwydd, yn wahanol i Gymru, roedd nifer fawr o hyd o siaradwyr uniaith Ffrangeg. Fodd bynnag, roedd y gost o ddarparu gwasanaeth dwyieithog ar gyfer busnes seneddol yn fater cynhennus i lawer yng Nghanada meddai’r Anrh. Jim Abbott.
Rhoddodd Siôn Edwards drosolwg ar wasanaeth cyfieithu ar y pryd y Cynulliad ac, eto, tynnodd hyn sylw at sefyllfa wahanol y gwasanaeth yng Nghanada lle roedd cyfieithu ar y pryd yn cael ei gynnig bob amser i’r naill a’r llall o’r ieithoedd swyddogol yn hytrach na dim ond o’r Gymraeg i’r Saesneg yn y Cynulliad.
Esboniodd Non Gwilym rôl cyfathrebu’n ddwyieithog fel rhan o gyfranogiad effeithiol gan y dinesydd, yn enwedig wrth i broffil yr iaith Gymraeg a’r galw am addysg Gymraeg a dwyieithog yng Nghymru gynyddu. Dywedodd Dr Carolyn Bennett, yn ei barn bersonol hi, ei bod yn braf iawn gallu cyfathrebu ag etholwyr yn yr iaith a ddewisir ganddynt a bod hyn yn rhywbeth i’w ddathlu.
Codwyd pwynt diddorol gan y Seneddwr Munson sef bod staff dwyieithog yn nau Dŷ’r Senedd yng Nghanada yn cael eu cydnabod a’u gwobrwyo â chymhelliad ariannol blynyddol o $800 o Ddoleri Canadaidd (tua £510) 
Daeth y drafodaeth i ben wrth i’r ddirprwyaeth o Ganada gynnig cynorthwyo a chynghori ar unrhyw fater o ddiddordeb i Gynulliad Cenedlaethol Cymru ynghylch gweithio’n ddwyieithog oherwydd, yn amlwg, roedd gan y ddwy ddeddfwrfa lawer iawn yn gyffredin yn y cyswllt hwn.

Cynulliad Cenedlaethol Cymru:

Sesiwn 4 – Dwyn Llywodraeth Cymru / Seneddwyr a’r Cynulliad i Gyfrif
Cyfranogwyr:

Claire Clancy – Prif Weithredwr a Chlerc y Cynulliad
Adrian Crompton – Cyfarwyddwr Busnes y Cynulliad
Aled Eirug – Cynghorydd Cyfansoddiadol i’r Llywydd 
Rhoddodd Claire Clancy, Adrian Crompton, ac Aled Eirug gyd-gyflwyniad ar y pwnc Dwyn Llywodraeth Cymru, Seneddwyr a’r Cynulliad i Gyfrif.  

Dechreuodd Claire Clancy gyda’r mantra “Nid da lle gellir gwell” o ran gwaith Cynulliad Cenedlaethol Cymru a thrwy ddweud bod yn rhaid i’r Cynulliad ymdrechu’n gyson i wneud yn well na “digon da”.
Rhoddwyd trosolwg ar y themâu allweddol, gan gynnwys cyfathrebu, e-ddemocratiaeth, profiad proffesiynol, llywodraethu a bod yn agored a thryloyw.  

Eglurodd Claire Clancy fod y drafodaeth hon yn un amserol iawn oherwydd bod “Addas i’r diben – system gynaliadwy a chost-effeithiol newydd i roi cymorth ariannol i Aelodau’r Cynulliad” newydd ei ryddhau y diwrnod hwnnw. 

Yn ôl y cyflwyniad, mae’r Cynulliad yn gweithio’n galed i ddangos esiampl wrth lywodraethu ac mae ganddo system drylwyr o gadw cofnodion a rheolaeth ariannol. Mae bod yn agored ac yn dryloyw yn themâu sydd ar waith ym mhensaernïaeth a busnes y Cynulliad drwyddo draw ac enghraifft o hynny a drafodwyd oedd bod cyflogau a lwfansau’r Aelodau’n cael eu cyhoeddi ar y wefan.
Roedd dull tryloyw a rhagweithiol y Cynulliad fel democratiaeth yn cael ei gydnabod a’i hygrededd a’i enw da, yn sgil hynny, yn cynyddu drwy “effaith crychdonni”. Yn ôl ymchwil fesuradwy rai blynyddoedd ynghynt i fesur dealltwriaeth pobl o’r Cynulliad, roedd angen mwy o waith yn y maes hwn ond roedd y gwaith a wnaed o ganlyniad wedi dwyn ffrwyth gyda thystiolaeth, er enghraifft, fod gan y cyhoedd fwy o ffydd yn Aelodau’r Cynulliad nag yn Aelodau Seneddol y Deyrnas Unedig.
Roedd hyder a phenderfyniad y byddai’r Cynulliad, o ddiwrnod cyntaf un y Pedwerydd Cynulliad, yn symud i’r cyfeiriad iawn ac roedd y Cynulliad hwn yn gyfle aruthrol i arfogi’r Aelodau i wneud eu gwaith yn effeithiol, gydag adnoddau hyfforddiant sylweddol wedi eu darparu i’r perwyl hwn.
Fel rhan o drafodaeth ynghylch dwyn Llywodraeth Cymru i gyfrif, cwestiynodd Dr Bennet sut y gallai Aelodau’r Cynulliad ddwyn Gweinidogion i gyfrif yn effeithiol, i roi tystiolaeth i Bwyllgorau er enghraifft, rhywbeth a fu’n broblem yn Senedd Canada yn ei barn hi. Atebodd Claire Clancy drwy ddweud bod y Cynulliad, ar y cyfan, wedi dangos agwedd aeddfed at gydweithredu ar hyn a rhoddodd enghraifft dda o sut yr oedd Edwina Hart AC fel y Gweinidog Iechyd nid yn unig wedi bod yn barod iawn i ddod gerbron y Pwyllgor perthnasol i roi tystiolaeth ond hefyd wedi gweithio’n agos â’r Pwyllgor i gryfhau deddfwriaeth y Llywodraeth ac wedi cydnabod yn ffurfiol gyfraniad y Pwyllgor at y Mesur terfynol.
Trafododd Adrian Crompton bwysigrwydd y broses graffu, gan ychwanegu bod tueddiad weithiau i ymgolli yn y derminoleg gyfansoddiadol er mai’r amcan allweddol oedd sicrhau pobl fod y prosesau i hwyluso craffu effeithiol ar waith.
Atebodd Adrian Crompton gwestiwn y ddirprwyaeth ynghylch sut i gynnal arbenigedd a pharhad yng ngwaith y pwyllgorau wrth i “wleidyddion sy’n dilyn gyrfa” symud o un pwyllgor i’r llall o hyd, sef rhywbeth a ddigwyddai’n aml ym mhrofiad Canada. Eglurodd fod deddfwrfa lle nad oes ond 60 Aelod yn golygu bod rhai canlyniadau anochel yn sgil hynny a’r sefyllfa ar hyn o bryd yw bod 45 Aelod yn eistedd ar 19 o Bwyllgorau a rhai Aelodau felly’n eistedd ar gynifer â phum Pwyllgor yr un.
Ymhlith rhai o’r materion eraill a drafodwyd roedd cydweithrediad y Cynulliad a dwyn cyrff cyhoeddus eraill i gyfrif. Roedd patrymau adrodd y cyfryngau yng Nghymru a sut yr oeddent yn adrodd ar y Cynulliad a’i waith yng Nghymru o ddiddordeb arbennig i’r Seneddwr Munson, a oedd wedi bod yn gweithio am flynyddoedd fel newyddiadurwr a gohebydd tramor.
Sesiwn 5 – Deddfu ar gyfer Pobl Cymru 

Cyfranogwyr:

Gwyn Griffiths – Is-adran y Gyfraith
Bethan Davies – Y Swyddfa Ddeddfwriaeth
Eglurodd Bethan Davies a Gwyn Griffiths y broses o ddeddfu yng Nghymru. Rhoddodd y ddirprwyaeth o Ganada drosolwg ar gyfrifoldebau’r llywodraethau ffederal a thaleithiol ond gan gydnabod bod y sefyllfa yng Nghymru, wrth gwrs, yn wahanol o ran pwerau trethu. Trafodwyd rôl yr Archwilydd Cyffredinol a hefyd arwyddocâd y ffaith nad oedd y system llysoedd wedi’i datganoli. Eglurodd Gwyn Griffiths hefyd y newidiadau a oedd i’w gwneud cyn bo hir yn y rheolau sefydlog ar ôl y refferendwm a thrafodwyd craffu ynghyd â gwahanol gamau’r prosesau deddfwriaethol.
Roedd gan y Seneddwr Neufeld ddiddordeb ym mhŵer a phroses y ddeddfwriaeth o dan arweiniad Aelodau (y meinciau cefn). 
*Mae linc i’r cyflwyniadau a roddwyd ar gael drwy ddilyn y linc “Cyflwyniadau” ar dudalennau gwe Cysylltiadau Rhyngwladol y Cynulliad.
Sesiwn 6 – Cynrychioli Buddiannau Cymru a’i Phobl (Cyfranogiad y Dinesydd) 
Cyfranogwyr:

Natalie Drury-Styles (Rheolwraig Allgymorth a Chysylltiadau Rhyngwladol) – Hwylusydd
Peter Black AC, Comisiynydd y Cynulliad a’r Dinesydd
Iwan Williams, Rheolwr y Cyfryngau, Cyhoeddiadau a Chynnwys y Wefan
Becca Spiller, Rheolwraig Cyswllt ac Allgymorth De Cymru 
Roedd y sesiwn hon yn trafod un o’r prif feysydd a oedd o ddiddordeb i’r ddwy ddeddfwrfa ac yn un o sylfeini amcanion yr ymweliad. 

Rhoddodd Peter Black AC, Comisiynydd y Cynulliad, drosolwg ar brosiectau e-ddemocratiaeth y Cynulliad, gan danlinellu mor bwysig oedd bod y Cynulliad yn ymgysylltu â’r dinesydd mewn trafodaeth. Trafododd sut y mae’r Cynulliad yn ffrydio ar y we drafodaethau yn y Siambr ac mewn Pwyllgorau drwy “Senedd TV” fel bod gwylwyr yn gallu gweld beth sy’n digwydd, ac yn ogystal â darlledu, mae busnes y Cynulliad a’r broses ddeisebau hefyd ar gael i ddinasyddion ar-lein.

Rhoddodd Iwan Williams gipolwg pellach ar strategaeth e-ddemocratiaeth y Cynulliad a oedd wedi troi pethau wyneb i waered drwy ofyn ac ystyried sut yr oedd y dinesydd am ymgysylltu â ni – ac nid fel arall. O ganlyniad, defnyddiwyd cyfryngau cymdeithasol fel Facebook a Twitter i ymgysylltu â’r dinesydd. Fodd bynnag, pwysleisiodd Iwan Williams fod y Cynulliad bob amser yn ceisio atgoffa’i hun na ddylid byth ddefnyddio technoleg er ei mwyn ei hun ac na ddylai ddod yn neges ynddi ei hun. Dylid ei defnyddio, yn hytrach, fel offeryn i gyfleu neges ac ymgysylltu â’i gynulleidfa.

Enghraifft a drafodwyd oedd yr ymgyrch “Pleidleisiwch 2011”. Prif thema a nod yr ymgyrch honno oedd normaleiddio pleidleisio fel cysyniad i’r gynulleidfa darged, sef pobl ifanc 18-25 oed, sydd yn draddodiadol wedi’u difreinio o ran gwleidyddiaeth er gwaethaf tystiolaeth glir eu bod yn ddinasgar.

Nododd fod y Cynulliad hefyd yn falch o’r ffordd yr oedd yn ymgysylltu fwyfwy â’r cyfryngau, gan gynhyrchu pecynnau aml‑gyfrwng sy’n cynnwys cyfweliadau a brawddegau bachog, sy’n apelio mwy at y Wasg a’r Cyfryngau ac yn fwy tebygol o gael sylw ganddynt.

Rhoddodd Natalie Drury-Styles drosolwg ar Wasanaeth Allgymorth y Cynulliad a chyflwynodd Rebecca Spiller enghreifftiau ymarferol i’r ddirprwyaeth o sut yr oedd hi, a’i chydweithwyr yn y Gwasanaeth Allgymorth, wedi gweithio gydag unigolion a chymunedau ledled Cymru i ganfod eu barn ac i fwydo’r farn honno’n ôl i waith ehangach y Cynulliad. Y ddwy enghraifft a roddwyd oedd yr ymchwiliad i Mannau Diogel i Chwarae a hefyd yr un ar Llifogydd lle roedd tystiolaeth fideo o gyfweliadau – gan gynnwys rhai o Fws Allgymorth y Cynulliad – â phobl yr effeithiwyd arnynt gan Lifogydd yng Nghymru wedi’i chasglu ynghyd a’i dangos i Aelodau yn y Siambr.

Roedd hyn o ddiddordeb mawr i’r ddirprwyaeth gan ysgogi cymhariaeth ynghylch sut yr oedd Senedd Canada hefyd wedi defnyddio dulliau tebyg yn y gorffennol ond nid o anghenraid i’r un graddau yn ddiweddar. Trafododd Dr. Bennett y gwaith a wnaed gan Bwyllgor ar Anabledd yn 2003 fel enghraifft dda o ymgysylltu â’r dinesydd yng Nghanada – rhywbeth yr oedd pawb yn cytuno ei fod wedi bod yn arbennig o arloesol ar y pryd.
Roedd y ddirprwyaeth o Ganada yn canmol y Cynulliad am ei ymrwymiad rhagweithiol a blaengar i ymgysylltu â’r dinesydd.

Dalier sylw: Rhoddwyd cyfle pellach i ddysgu’n fwy manwl am bersbectif Canada ar Ymgysylltu â’r Dinesydd yn y digwyddiad “Gwersi o Dramor” yn y Pierhead y noson ganlynol.
*Mae linc i’r cyflwyniadau a roddwyd ar gael drwy ddilyn y linc “Cyflwyniadau” ar dudalennau gwe Cysylltiadau Rhyngwladol y Cynulliad.

Derbyniad o dan ofal y Gatrawd Gymreig, Castell Caerdydd
Fel rhan o ddigwyddiad wedi’i drefnu gan Is-gennad Anrhydeddus Canada yng Nghymru, Dan Clayton-Jones, briffiwyd y ddirprwyaeth ar rôl y Gatrawd Gymreig ym Mrwydr Gogledd America ym 1812. Nododd y ddirprwyaeth y bydd amryw o weithgareddau coffa’n cael eu cynnal yng Nghanada i nodi’r achlysur pwysig hwn.
Sesiwn 7 – Cyflwyniad ar Siambr Hywel a Gwasanaeth Addysg y Cynulliad 

Prif Gyfranogwr:

Enfys Evans, Gwasanaeth Addysg y Cynulliad
Cyflwyniad ar Siambr Hywel a Gwasanaeth Addysg y Cynulliad

Rhoddodd Enfys Evans o wasanaeth addysg y Cynulliad sgwrs ar Siambr Hywel, canolfan addysg bwrpasol y Cynulliad (a Siambr drafod y Cynulliad ar un adeg) a’r gwasanaeth ehangach yr oedd yn ei gynnig, gan gynnwys y Gwasanaeth Allgymorth Addysg.

Eglurwyd i’r ddirprwyaeth sut yr oedd staff o athrawon cymwysedig yn darparu rhaglenni ymweliadau addysgol wedi eu teilwra i’r cwricwla addysgol a ddilynir gan holl blant ysgolion cynradd ac uwchradd Cymru. Roedd yr ymweliadau’n cynnwys trafodaeth fywiog yn Siambr Hywel, ymweld â’r Senedd a gweithgareddau gweithdai sydd â’r nod o gryfhau ac adeiladu ar gynnwys addysgol yr ymweliad.
Dywedodd y ddirprwyaeth eu bod yn rhyfeddu nid yn unig at y cyfleusterau addysgol diweddaraf yn y Cynulliad, ond hefyd am eu bod mor agored a hygyrch i blant ar hyd a lled Cymru yn sgil darparu cymhorthdal teithio i rai a oedd yn gymwys i’w gael. Bernid bod hyn yn ffactor tebygol yn llwyddiant y gwasanaeth a’r ffaith y gallai groesawu dros 400 o fyfyrwyr yr wythnos.   

Disgrifiodd y Seneddwr Neufeld y llu o raglenni pobl ifanc yng Nghanada, gan gynnwys yr Athrofa Athrawon a’r Fforwm i Ieuenctid Canada. Yna cafwyd trafodaeth ddifyr ynghylch mor anodd, hyd yn oed gyda’r ewyllys gorau yn y byd, fyddai trefnu gwasanaeth addysg yng Nghanada a fyddai’n debyg i’r un a gynigir gan Gynulliad Cenedlaethol Cymru oherwydd y pellteroedd aruthrol mewn gwlad sydd mor fawr â’u gwlad hwy.

Sesiwn 8 – Llywodraethau Lleiafrifol a Chlymbleidiol 

Lleoliad: Ystafelloedd Cynadledda C a D (Llawr 1af Tŷ Hywel)

Cyfranogwyr: 

Y Farwnes Randerson AC - Hwylusydd 

Alun Davies AC
David Melding AC
Janet Ryder AC
Llywodraethau Lleiafrifol a Chlymbleidiol 

Ynghyd â’r sesiwn ar Ymgysylltu â’r Dinesydd, y sesiwn hon efallai oedd yr un fwyaf diddorol i’r ddirprwyaeth o Ganada.

O ystyried na allai, yn anffodus, aros ar gyfer y sesiwn i gyd, gofynnodd Alun Davies AC i’r Hwylusydd a allai wneud cyfraniad agoriadol byr o bersbectif Plaid Lafur Cymru. Dywedodd yn gwbl ddigamsyniol nad oedd ei blaid yn hoff o’r syniad o ffurfio clymbleidiau gwleidyddol ac mai o’i hanfodd yr oedd yn gwneud hynny. Roedd “gwerthu’r” syniad i’w blaid y dylai greu clymblaid gyda Phlaid Cymru wedi bod yn arbennig o anodd, ac yn anos nag yn achos y bartneriaeth gyda Democratiaid Rhyddfrydol Cymru yn y Cynulliad Cyntaf. Er hynny, teimlai y dylai hefyd ychwanegu bod “Cymru’n Un” y glymblaid bresennol gyda Phlaid Cymru wedi bod yn llwyddiannus a sefydlog, gan synnu llawer – gan gynnwys rhai o fewn ei blaid ei hun. 
Yna cafwyd trafodaeth agored ar y trafodaethau i ffurfio llywodraethau clymbleidiol yn hanes y Cynulliad, gan gynnwys stori ddifyr gan David Melding AC a’r Farwnes Randerson AC ynghylch pa mor agos y daeth Democratiaid Rhyddfrydol Cymru, Plaid Cymru a Cheidwadwyr Cymru at ffurfio “clymblaid enfys”; roeddent ill dau wedi chwarae rolau allweddol yn y trafodaethau a fyddai wedi golygu y byddai Plaid Lafur Cymru yn wrthblaid am y tro cyntaf.  
Roedd Aelodau’r Cynulliad a oedd yn bresennol yn unfryd bod y posibilrwydd o lywodraethau clymbleidiol yn realiti anochel yng ngwleidyddiaeth Cymru, o ystyried nifer Aelodau’r Cynulliad a’r pedair prif blaid wleidyddol. Dywedodd y tri AC a oedd yn bresennol, ac a oedd wedi eu hethol ers dechrau’r Cynulliad, mor “helbulus” oedd natur ansefydlog Llywodraeth Lafur leiafrifol Cymru am ddeunaw mis cyntaf y Cynulliad, a bod sefyllfa o’r fath yn un anfoddhaol i bawb. Roeddent felly o’r farn mai cyfaddawd gwael i bawb oedd llywodraeth leiafrifol wan. 
Roedd consensws hefyd ymhlith holl gynrychiolwyr y pleidiau, er gwaetha’r heriau a oedd i’w disgwyl, na fu dim sôn o ddifrif fod yr un o’r ddwy lywodraeth glymbleidiol ar fin chwalu. Awgrymodd y Farwnes Randerson fod y cyhoedd yng Nghymru, o ganlyniad, efallai’n barotach i dderbyn clymblaid nag efallai yn achos ymateb cychwynnol y cyhoedd i bartneriaeth glymbleidiol gyntaf y DU yn ddiweddar. Ychwanegodd Janet Ryder AC fod hanes y Cynulliad lle roedd y pleidiau wedi gweithio’n effeithiol mewn partneriaeth yn adlewyrchu aeddfedrwydd a meddylfryd a oedd yn cael effaith gadarnhaol ar argraff pobl o wleidyddiaeth Cymru mewn cyd-destunau ehangach. 
Dywedodd y ddirprwyaeth o Ganada fod hyn yn eithriadol ddifyr iddynt fel gwleidyddion a oedd yn gweithio mewn system a meddylfryd lle roedd hyd yn oed y syniad o lywodraethau clymbleidiol yn wrthun i lawer, a chafwyd enghraifft gan Dr Bennett AS o farn gyhoeddus Prif Weinidog Canada Stephen Harper PC AS a ddywedodd fod clymbleidiau’n annemocrataidd ac nad yw collwyr yn cael cyfle i lywodraethu. Roedd y farn honno’n awgrymu’r gwahaniaeth diwylliannol enfawr rhwng y sefyllfa yno a’r un yng Nghymru a oedd, yn ei barn hi, yn chwa o awyr iach. Cytunodd yr Anrh. Jim Abbott drwy ddweud mor ddieithr oedd y syniad hwn i bobl Canada, ac na allai ef yn bersonol gofio’r llywodraeth glymbleidiol ddiwethaf yng Nghanada.
Bu’r Seneddwyr Munson a Neufeld yn trafod sut yr oedd system y Cynulliad o etholiadau cyfnod penodol yn dra gwahanol i’r system yng Nghanada lle roedd nifer o etholiadau wedi eu cynnal wedi i lywodraethau lleiafrifol golli pleidlais o ddiffyg hyder. Dywedodd David Melding AC, p’un ai a oedd llywodraethau’n rhai lleiafrifol neu’n glymbleidiol, fod gwleidyddion yng Nghymru yn dra ymwybodol o’r anghymhelliad anferth i gynnal etholiad y tu allan i gyfnod penodol.
Cinio o dan ofal y Dirprwy Lywydd 
Ar ôl y cyfarfod, parhaodd y drafodaeth ar glymbleidiau mewn cinio o dan ofal y Dirprwy Lywydd, Rosemary Butler AC lle roedd Comisiynwyr y Cynulliad William Graham AC a Lorraine Barrett AC hefyd yn bresennol.

Sesiwn 9 – Sesiwn Llywodraeth Cymru
Prif Gyfranogwr: Charles Coombs (Llywodraeth Cymru)

Materion Cyfansoddiadol a Chymorth Polisi 

Adran y Prif Weinidog a’r Cabinet 

Rhoddodd Charles Coombs drosolwg ar waith Llywodraeth Cymru ers 1999 yng nghyd-destun yr 20 maes sydd wedi eu datganoli.

Roedd o ddiddordeb neilltuol i’r ddirprwyaeth fod Cymru wedi creu swydd Comisiynydd Plant Cymru. Pwysleisiodd Mr Coombs fod ffocws Llywodraeth Cymru, drwy gydol y broses ddatganoli, ar “gyflawni”.

*Mae linc i’r cyflwyniadau a roddwyd ar gael drwy ddilyn y linc “Cyflwyniadau” ar dudalennau gwe Cysylltiadau Rhyngwladol y Cynulliad.
Sesiwn 10 – Digwyddiad “Gwersi o Dramor” yn y Pierhead 

Cyfranogwyr:

Y Llywydd, Y Gwir Anrh. yr Arglwydd Elis-Thomas AC – Croeso 

Rhodri Morgan AC - Hwylusydd
Panel: Y Ddirprwyaeth o Ganada
Cyflwyniadau:
Yr Anrh. Jim Abbott PC AS – Llwybrau Economaidd / Rôl Canada mewn Chwaraeon 

Yr Anrh. Carolyn Bennett PC AS – Cyfranogiad y Dinesydd
Croesawodd y Llywydd y gynulleidfa i’r noson arbennig hon; y gyntaf mewn cyfres, gobeithio, o ddigwyddiadau “Gwersi o Dramor” yn y Pierhead. Siaradodd am y Cynulliad fel deddfwrfa sy’n edrych tuag allan a oedd yn edrych ymlaen at ddysgu gan lywodraethau rhyngwladol eraill sy’n cynnig esiampl, fel Senedd Canada, a chyflwyno gwybodaeth ac arferion gorau iddynt. Roedd y Llywydd, ar ran y Cynulliad, yn frwd iawn wrth groesawu’r ymweliad swyddogol cyntaf hwn gan Senedd Canada, gan roi enghreifftiau o’r dreftadaeth ar y cyd a’r cyfeillgarwch rhwng y ddwy wlad. Y symbol gorau efallai o hyn oedd y nenfwd eiconig a hynod gain o bren cedrwydden goch o Ganada yn y Senedd, cartref democratiaeth yng Nghymru.

Estynnodd Rhodri Morgan AC, hwylusydd y sesiwn, yntau groeso i’r gynulleidfa gan gyfeirio at ambell gyffelybiaeth ddifyr rhwng Cymru a Chanada - er gwaetha’r gwahaniaeth aruthrol ym maint y ddwy wlad - er enghraifft fel dwy wlad ddwyieithog yn cyd-ffinio â chymdogion mwy poblog a chryfach.
Cyflwyniadau
Llwybrau Economaidd gyda Chanada
Siaradodd y siaradwr gwadd cyntaf, yr Anrh. Jim Abbott PC AS am Lwybrau Economaidd. Rhoddodd drosolwg byr ar y sefyllfa economaidd yng Nghanada a’r posibiliadau di-ben-draw ar gyfer cydweithredu rhwng Canada a Chymru ym marchnad ehangach y Deyrnas Unedig.
Eglurodd fod y cysylltiadau masnachol ac economaidd rhwng Canada a’r Deyrnas Unedig wedi cyrraedd penllanw yn y flwyddyn neu ddwy ddiwethaf ac mai’r DU yw partner masnachol pwysicaf Canada o bellffordd yn Ewrop, a dim ond yr Unol Daleithiau sydd ar y blaen i’r DU o safbwynt byd-eang. 

Roedd y fasnach mewn nwyddau rhwng Canada a Chymru yn werth £444.4 miliwn yn 2009 (C$696 miliwn); gwerth £267.8 miliwn o nwyddau’n cael eu hallforio o Ganada (C$433.5 miliwn) a gwerth £176.6 miliwn (C$276.6 miliwn) yn cael eu mewnforio. Y prif allforion a mewnforion rhwng Canada a Chymru oedd deunyddiau crai, mwynau, tanwyddau a sylweddau iro yn ogystal â pheiriannau a chyfarpar trafnidiaeth, a chynhyrchion cemegol. Mae cwmnïau o Ganada sy’n masnachu yng Nghymru yn cynnwys Standard Life Financial, Finning International, Mitel Networks, Western Coal Corporation, Magellan Aerospace, Aastra Technologies a Magna International. 
Ymgysylltu â’r Dinesydd
Siaradodd yr Anrh. Carolyn Bennett PC, AS am ymgysylltu â’r dinesydd. Dywedodd Dr. Bennett mai calon ein democratiaeth yw’r dinesydd. Mae darparu mannau cyhoeddus lle y gall dinasyddion drafod syniadau wedi bod yn un o gonglfeini democratiaeth, ac mae’r we’n cynnig lle newydd a phwysig a all newid y syniad o ddemocratiaeth gynrychiadol. Yn ystod ei chyflwyniad, dyfynnodd Dr. Bennett eiriau Stephen Coleman unwaith yn rhagor, sef nad oes ar bobl eisiau llywodraethu, mai eisiau cael eu clywed sydd arnynt.  Er mwyn ymgysylltu â’r dinesydd, eglurodd Dr. Bennett ei bod yn cynnal cyfarfodydd mewn neuaddau tref, byrddau crwn, yn ymweld ag ysgolion ac yn defnyddio’r rhyngrwyd, cylchlythyron, y cyfryngau cymdeithasol, tele-fforymau ac MSN Chat i gyfathrebu a rhyngweithio â’r dinesydd.
Canmolodd Dr. Bennett Gynulliad Cenedlaethol Cymru am ei ymrwymiad i fod yn hygyrch a thryloyw wrth alluogi’r dinesydd i leisio barn drwy’r ymdrechion ym maes technoleg ac e-ddemocratiaeth yr oedd wedi clywed amdanynt yn ystod ei hymweliad. Dywedodd Dr. Bennett fod ymgysylltu â’r dinesydd yn amlwg yn flaenoriaeth i Gynulliad Cenedlaethol Cymru ac yn rhan annatod o’i wead.
Rôl Canada mewn Chwaraeon
Siaradodd yr Anrh. Jim Abbott PC, AS hefyd am Rôl Canada mewn Chwaraeon gan egluro mai cenhadaeth Sport Canada yw rhoi mwy o gyfle i holl bobl Canada gymryd rhan a rhagori mewn chwaraeon. Cyflawnir hyn drwy wella capasiti’r system chwaraeon yng Nghanada a gwella’r cydgysylltu sydd ar y system honno, gan gymell pobl i gymryd rhan mewn chwaraeon fel bod rhai sydd â thalent ac ymroddiad yn gallu rhagori mewn chwaraeon rhyngwladol.
Rhoddodd yr Anrh. Abbott drosolwg ar y rhaglen Own the Podium 2010 a lansiwyd yn barod ar gyfer Gemau Olympaidd y Gaeaf yn British Columbia yn 2010. Hon oedd y rhaglen chwaraeon dechnegol genedlaethol gwerth $110M oedd â’r nod o helpu Canada i fod ar y blaen yng Ngemau Olympaidd y Gaeaf yn 2010 o ran faint o fedalau a enillodd, ac i ennill ei lle ymhlith y 3 gwlad uchaf yng Ngemau Paralympaidd y Gaeaf. Helpodd y rhaglen Own the Podium athletwyr o Ganada i ennill 26 o fedalau Olympaidd yn ystod Gemau’r Gaeaf yn Vancouver gan gynnwys 14 medal aur, a thrwy wneud hynny sefydlu record am y nifer fwyaf o fedalau aur a enillwyd gan un wlad yng Ngemau Olympaidd y Gaeaf. 

I gloi ei gyflwyniad, dywedodd yr Anrh. Abbott fod Canada yn falch o gefnogi ei hathletwyr gorau a’r system chwaraeon yng Nghanada a bod cymorth y llywodraeth yn rhoi cyfle i athletwyr y wlad ysbrydoli ac annog pobl Canada i gymryd rhan mewn chwaraeon o’r cae chwarae i’r podiwm.

Wedi’r cyflwyniadau ffurfiol cafwyd cyfle i gael sesiwn fer o Holi ac Ateb a ehangwyd i gynnwys cyfraniadau gan y Seneddwyr Munson a Neufeld. Roedd y cwestiynau o’r llawr yn cynnwys cwestiynau i Dr. Bennett ar Ymgysylltu â’r Dinesydd a chwestiwn hefyd gan Rhodri Morgan AC i’r panel ar ymateb Canada, drwy chwaraeon a chymell gweithgarwch corfforol, i broblem fyd-eang gordewdra ymhlith plant.
Dalier sylw. Mae lluniau ffotograff o’r sesiwn “Gwersi o Dramor” a lincs i’r cyflwyniad llawn ar gael yma (hyperlink).
Daeth y rhaglen swyddogol i ben gyda Chinio Swyddogol o dan ofal y Llywydd, yr Arglwydd Elis-Thomas AC ac yng nghwmni Claude Boucher, Dirprwy Uchel Gomisiynydd Canada i’r Deyrnas Unedig .

Casgliad a Gwerthuso
Darparodd yr ymweliad hwn raglen lawn o 10 sesiwn ffurfiol gan gynnwys y sesiwn “Gwersi o Dramor” yn y Pierhead. Yn ogystal cyflawnodd yr ymweliad nifer o Amcanion Allweddol y Strategaeth Ryngwladol:

· hyrwyddo a chyflwyno delwedd gadarnhaol o Gymru a democratiaeth yng Nghymru ar lwyfan rhyngwladol;
· rhoi cyfle i’r Cynulliad ennill a chyfleu gwybodaeth a dealltwriaeth o arferion da rhyngwladol, gan ddefnyddio hyn i wella arferion y Cynulliad lle y bo’n briodol; a 

· hyrwyddo Cymru a democratiaeth yng Nghymru drwy ganolbwyntio ar themâu penodol

cyfranogiad y dinesydd; 

e-ddemocratiaeth; 

craffu effeithiol ar y Llywodraeth; a
democratiaeth gynaliadwy a thryloyw.

Hefyd, un o’r amcanion strategol allweddol yw cael gan Aelodau’r Cynulliad gyfranogi mwy mewn Gweithgarwch Rhyngwladol. Roedd yr ymweliad hwn yn cynnwys cyfranogiad uniongyrchol gan 12 o ACau (un o bob pump o’r Aelodau) – gan gynnwys y Llywydd, y Dirprwy Lywydd a 3 o’r 4 Comisiynydd. Roedd Uwch Dîm Rheoli’r Comisiwn yn cymryd rhan hefyd, gan gynnwys Prif Weithredwr a Chlerc y Cynulliad a phob un o’r tri Chyfarwyddwr. 

Yn ôl adborth gan y Ddirprwyaeth o Ganada, y meysydd yr oedd ganddynt fwyaf o ddiddordeb ynddynt o blith y rhai a drafodwyd oedd:

- Ymgysylltu â’r Dinesydd; yn benodol gwaith y Cynulliad ym maes e-ddemocratiaeth a’r prosiect “Pleidleisiwch 2011”; gwaith y Tîm Allgymorth gyda’r ymchwiliad Llifogydd, a Gwasanaeth Addysg y Cynulliad. 
- Llywodraethau Lleiafrifol a Chlymbleidiol
 -“Dwyn i Gyfrif” a gwaith Bwrdd Taliadau’r Cynulliad
- Gweithio’n Ddwyieithog.

Roedd yr ymweliad hefyd wedi ysgogi diddordeb yn rhai o feysydd eraill gwaith y Cynulliad y tu allan i’r rhaglen swyddogol, megis bod Cymru wedi arwain yn rhyngwladol drwy sefydlu Comisiynwyr Plant a Phobl Hŷn dynodedig. 
Gwaddol
Mae canlyniadau cadarnhaol a ffrwyth yr ymweliad hwn eisoes i’w gweld; er enghraifft:

-  adroddiad hynod gadarnhaol Dr Carolyn Bennett ar waith ac ethos y Cynulliad yn ei blog ar wefan y Senedd

linc: http://carolynbennett.liberal.ca/blog/honoured-to-be-invited-to-speak-in-cardiff-on-citizen-engagement-at-the-lessons-from-abroad-evening/
- mae’r ddirprwyaeth ac Is-gennad Anrhydeddus Canada yng Nghymru wedi cytuno i ddechrau trafod y posibilrwydd o ffurfioli Siambr Fasnach bwrpasol rhwng Cymru a Chanada.

- mae’r ddirprwyaeth o Ganada wedi cynnig cynorthwyo a chynghori ar unrhyw fater sydd o ddiddordeb i Gynulliad Cenedlaethol Cymru ynghylch gweithio’n ddwyieithog o bersbectif Canada*.

 - tystiolaeth anecdotaidd gan gydweithwyr yn Senedd Canada fod yr ymweliad â Chynulliad Cenedlaethol Cymru’n cael ei drafod yn gadarnhaol iawn gan y cynrychiolwyr gyda chyd-wleidyddion yn y ddau Dŷ ac ymhlith swyddogion yn Senedd Canada.


Yr Ymweliad fel Model o Ffyrdd o Weithio i’r Dyfodol
Yr ymweliad hwn oedd yr ymweliad cyntaf gan ddirprwyaeth seneddol ffederal o Ganada ond hefyd yr un pwysig cyntaf â Chynulliad Cenedlaethol Cymru ers rhai blynyddoedd. Er bod ôl-drafodaeth fewnol ar yr ymweliad gan y Tîm Cysylltiadau Rhyngwladol wedi awgrymu ambell agwedd lle y gellid gwella, barnwyd bod yr ymweliad ar y cyfan yn llwyddiant ysgubol ac yn werth chweil, ac felly roedd hyn yn cynnig model clodwiw ar gyfer rhaglenni ymweliadau pwysig gan rai o’r tu allan yn y dyfodol.
Roedd y sesiwn “Gwersi o Dramor” yn y Pierhead yn torri tir newydd drwy gynnig llwyfan a dull o rannu arferion da ymhlith Llywodraethau Seneddol Rhyngwladol gyda rhanddeiliaid, a hynny’n gyhoeddus; y gobaith yw y gellir ailadrodd y sesiwn fel model a’i datblygu ymhellach yn gyfres o 
“Wersi” i’r dyfodol gan ddeddfwrfeydd rhyngwladol eraill.
 
Ymweliadau Cyfnewid Seneddol i’r Dyfodol.
Mae’r ddirprwyaeth a’r swyddogion yn Senedd Canada wedi mynegi eu dymuniad i wahodd dirprwyaeth o’r Cynulliad Cenedlaethol yn ei thro i ymweld â Senedd Ffederal Canada i “barhau’r drafodaeth” ac i rannu mwy o arbenigedd yng nghyswllt gwaith y Cynulliad ar Ymgysylltu â’r Dinesydd gan nodi’r profiad o Lywodraethau Clymbleidiol fel diddordeb neilltuol. Mynegwyd diddordeb hefyd mewn trefnu ymweliadau cyfnewid pellach yn y dyfodol ar ôl hynny gan awgrymu’r posibilrwydd y gellir creu perthynas agos rhwng ein deddfwrfeydd gan gynnig tybed a allai Cynulliad Cenedlaethol Cymru ystyried dewis Canada fel gwlad darged strategol ar gyfer cydweithredu â hi yn y dyfodol. 
(*Diweddariad Hydref 2011 – mae Senedd Ffederal Canada wedi ymateb i’r ymgynghoriad cyhoeddus cyn y broses ddeddfu gan Gynulliad Cenedlaethol Cymru ar Wasanaethau Dwyieithog)
Cydnabyddiaeth:

Dymuna Tîm Cysylltiadau Cyhoeddus Cynulliad Cenedlaethol Cymru gofnodi eu diolch i’r canlynol:

Y ddirprwyaeth o Ganada am eu diddordeb mewn ymweld â Chynulliad Cenedlaethol Cymru;

Y Llywydd, y Dirprwy Lywydd, Comisiynwyr y Cynulliad a phob un o Aelodau’r Cynulliad a gymerodd ran yn y rhaglen ac a gyfrannodd ati;

Prif Weithredwr a Chlerc y Cynulliad, y Cyfarwyddwyr a holl Aelodau Staff y Comisiwn am eu cyfraniadau a’u diddordeb;


Croeso Cymru;

Uchel Gomisiwn Canada; 

Mr. Dan Clayton-Jones, Is-gennad Anrhydeddus Canada yng Nghymru am ei gyngor a’i gymorth.

Al Davies
Tîm Cysylltiadau Rhyngwladol
ATODIAD A
Cymdeithas Ryngseneddol Canada – y DU
Ymweliad â Chynulliad Cenedlaethol Cymru
Dydd Sul 13 – Dydd Gwener 18 Mawrth 2011

Y Ddirprwyaeth:

1. Yr Anrh. Jim Abbott PC AS (Arweinydd y Ddirprwyaeth) – Y Blaid Geidwadol
2. Yr Anrh. Seneddwr Jim Munson – Y Blaid Ryddfrydol
3. Yr Anrh. Seneddwr Richard Neufeld – Y Blaid Geidwadol
4. Yr Anrh. Carolyn Bennett AS MD – Y Blaid Ryddfrydol
5. Stephanie Bond, Ysgrifennydd y Ddirprwyaeth
Dydd Sul 13 Mawrth
14:15
Cyrraedd Bae Caerdydd

Yn eu cyfarfod: Al Davies, Rheolwr Cysylltiadau Rhyngwladol
15:00
Taith anffurfiol ddewisol iddynt gynefino â Bae Caerdydd
18:30

Cyfarfod briffio anffurfiol gyda Dan Clayton-Jones, Is-gennad Anrhydeddus Canada yng Nghymru – Gwesty a Sba Dewi Sant

Noson rydd 

Dydd Llun 14 Mawrth
09:15

Al Davies yn eu cyfarfod yn y Pierhead



Ystafelloedd Seminar y Pierhead am goffi 



Materion “cadw tŷ” a throsolwg ar y rhaglen

Taith o gwmpas y Pierhead gan gynnwys gwylio’r ffilm a gomisiynwyd gan y Cynulliad o Fae Caerdydd a Chymru “drwy lygaid” yr adeilad hanesyddol hwn.

10:00

Taith o gwmpas y Senedd (Al Davies)

10:50
Croeso swyddogol gan y Dirprwy Lywydd, Rosemary Butler AC. Llofnodi’r llyfr ymwelwyr yn y Neuadd a chyfle i dynnu lluniau.

11:00
Cyfarfod byr rhwng y ddirprwyaeth o Ganada a’r Dirprwy Lywydd (Ystafell Fwyta’r Aelodau)
11:30
Sesiwn 1 – Cyflwyniad Ffurfiol ar y Cynulliad Cenedlaethol a Datganoli yng Nghymru 


Cyfranogwyr:



Dianne Bevan – Prif Swyddog Gweithredu


Keith Bush – Cyfarwyddwr Gwasanaethau Cyfreithiol

Lleoliad: Ystafell Bwyllgora 4 (Tŷ Hywel)
12:45
Cinio


13:45
Robert Lloyd-Williams yn eu cyfarfod yn y dderbynfa yn Nhŷ Hywel
14:00
Sesiwn 2 – Cyflwyniad ar Gymru 



Cyfranogwr:


Geraint Thomas (Rheolwr Brandio a Chynllunio) “Croeso Cymru” 



Lleoliad: Ystafell Bwyllgora 4 (Tŷ Hywel)
15:30
Sesiwn 3 – Gweithio’n Ddwyieithog – Persbectifau Cymru / Canada 



Cyfranogwyr:

Dr Non Gwilym, Hwylusydd
Siân Richards 

Siôn Edwards 

Lleoliad: Ystafell Bwyllgora 4 (Tŷ Hywel)

16:30
Cyfle i ddychwelyd i’r gwesty neu ymweld â’r ardal leol
18:15
Derbyniad Diwrnod y Gymanwlad – y Senedd



(Trefnydd: Al Davies)

20:15
Cinio yng nghwmni Is-gennad Anrhydeddus Canada yng Nghymru, Dan Clayton-Jones

Dydd Mawrth 15 Mawrth
08:45
Al Davies yn eu cyfarfod yn y dderbynfa yn Nhŷ Hywel
09:00
Cynulliad Cenedlaethol Cymru:

Sesiwn 4 – Dwyn Llywodraeth Cymru / Seneddwyr a’r Cynulliad i Gyfrif 

Cyfranogwyr:

Claire Clancy – Prif Weithredwr a Chlerc y Cynulliad
Adrian Crompton – Cyfarwyddwr Busnes y Cynulliad
Aled Eirug – Cynghorydd Cyfansoddiadol i’r Llywydd 
Lleoliad: Ystafell Bwyllgora 4 (Tŷ Hywel)
10:30
Sesiwn 5 – Deddfu ar gyfer Pobl Cymru 

Cyfranogwyr:

Gwyn Griffiths – Is-adran y Gyfraith

Bethan Davies – Y Swyddfa Ddeddfwriaeth

Lleoliad: Ystafell Bwyllgora 4 (Tŷ Hywel)
12:00
Cinio o dan ofal Cangen Cymru o’r CPA 


Lleoliad: Ystafell Fwyta’r Aelodau


Yn bresennol:
Janet Ryder AC (Cadeirydd Cangen Cymru o’r CPA)

Eleanor Burnham AC (Democratiaid Rhyddfrydol)
Alun Davies AC (Y Blaid Lafur)
Mohammad Asghar (Ceidwadwyr Cymreig)
Claire Clancy, Prif Weithredwr a Chlerc y Cynulliad Cenedlaethol 
Natalie Drury-Styles, Ysgrifennydd Dros Dro y Gangen
Al Davies, Ysgrifenyddiaeth y Gangen
13:15
Aelodau’n gadael ar gyfer trafodaeth mewn cyfarfod llawn
13:20
Y ddirprwyaeth yn gadael am y Senedd
13:30
Arsylwi ar drafodaeth y cyfarfod llawn – Cwestiynau i’r Prif Weinidog

Yr Oriel Gyhoeddus – y Senedd
14:15
Sesiwn 6 – Cynrychioli Buddiannau Cymru a’i Phobl (Cyfranogiad y Dinesydd) 
Cyfranogwyr:
Natalie Drury-Styles (Rheolwraig Allgymorth a Chysylltiadau Rhyngwladol) - Hwylusydd
Peter Black AC, Comisiynydd y Cynulliad a’r Dinesydd
Iwan Williams, Rheolwr y Cyfryngau, Cyhoeddiadau a Chynnwys y Wefan

Becca Spiller, Rheolwraig Cyswllt ac Allgymorth De Cymru 

Lleoliad: Ystafell Briffio’r Cyfryngau (y Senedd)
15:45
Gadael am Ganol y Ddinas 
16:00
Cyrraedd – Castell Caerdydd
16:15
Taith dywys o gwmpas Castell Caerdydd
18:00
Derbyniad Diodydd o dan ofal y Gatrawd Gymreig
Dydd Mercher 16 Mawrth
09:00
Al Davies yn eu cyfarfod yn y dderbynfa yn Nhŷ Hywel
09:10
Sesiwn 7 – Cyflwyniad byr ar Siambr Hywel a Gwasanaeth Addysg y Cynulliad 


Prif Gyfranogwr:

Enfys Evans, Gwasanaeth Addysg
09:45
Taith Breifat o gwmpas Canolfan Mileniwm Cymru (cyfarfod â Bet Davies, Pennaeth Materion Corfforaethol) 
10:45
Dychwelyd i Dŷ Hywel
11:00
Sesiwn 8 – Llywodraethau Lleiafrifol a Chlymbleidiol 


Lleoliad: Ystafelloedd Cynadledda C a D (Llawr 1af Tŷ Hywel)

Cyfranogwyr: 


Y Farwnes Randerson AC - Hwylusydd

Alun Davies AC

David Melding AC

Janet Ryder AC
12:00
Cinio wedi’i noddi gan y Dirprwy Lywydd gyda Chomisiynwyr y Cynulliad

Yn bresennol:


Rosemary Butler AC (Dirprwy Lywydd)


William Graham AC

Lorraine Barrett AC

Robert Lloyd-Williams


Ystafell Fwyta’r Aelodau
13:30
Sesiwn 9 – Sesiwn Llywodraeth Cymru

(Prif Drefnydd: Al Davies)

Prif Gyfranogwr: Charles Coombs (Llywodraeth Cymru)

Materion Cyfansoddiadol a Chymorth Polisi 

Adran y Prif Weinidog a’r Cabinet 

Lleoliad: Ystafell Briffio’r Cyfryngau, y Senedd
15:00
Toriad Lluniaeth (Oriel)

15:15
Cyfweliadau
i) Yr Anrh. Jim Abbott, PC, AS (Arweinydd y Ddirprwyaeth)
ii) Yr Anrh. Carolyn Bennett PC, AS
Lleoliad: Oriel y Senedd

*Linc i fideos.

15:30
Amser rhydd / Dychwelyd i’r Gwesty
18:00
Sesiwn 10 – “Gwersi o Dramor”, y Pierhead 

Cyfranogwyr:

Y Llywydd (Yr Arglwydd Elis-Thomas AC) – Croeso 

Rhodri Morgan AC - Hwylusydd
Panel: Y Ddirprwyaeth o Ganada
Cyflwyniadau:
Yr Anrh. Jim Abbott PC, AS – Llwybrau Economaidd / Rôl Canada mewn Chwaraeon 

Yr Anrh. Carolyn Bennett PC, AS – Cyfranogiad y Dinesydd 
19:30
Derbyniad Diodydd Byr / Rhwydweithio
19:55
Y goets yn gadael Bae Caerdydd
20:00
Cinio Swyddogol o dan ofal y Gwir Anrh. yr Arglwydd Elis-
Thomas AC
Dydd Iau 17 Mawrth (Diwrnod Diwylliannol)
10:15
Gadael Bae Caerdydd
10:45
Cyrraedd Caerffili

11:00
Taith breifat o gwmpas Castell Caerffili 
12:00
Gadael Castell Caerffili
12:15
Cinio 

14:00
Amgueddfa Werin Cymru Sain Ffagan
15:30
Gadael Sain Ffagan
16:00
Cyrraedd Canol y Ddinas – Amser rhydd
17:00
Taith o gwmpas Stadiwm y Mileniwm
18:00
Diwedd y daith
18:30 
Cinio Ffarwelio Anffurfiol 
Dydd Gwener 18 Mawrth
Y Ddirprwyaeth yn Gadael

